
Baserritarrak debaldeko lanetan 

Enrike Gisasola - EHNE-ko kidea 

Bada garaia, beraz, orain doan egiten dutena ordaindua izateko». Halaxe zioen Koldo Nuñez Betelu, EHUko Geologia Katedradunak abenduaren 27ko Berrian. Eboluzioa eta baserritarrak izenburuko idatzian baserritarron jarduera goraipatu zuen, nekazaritza eta basogintza jarduerek hain kaltegarria den Co2 gas «kaletarraren» zurgapenean duen garrantzia azpimarratuz. Koldo adiskideari gure lanbideari zor zaion errekonozimendu eskaera eskertzearekin batera, berak hasitako bideari jarraitzeko parada ezin hobeari ezin izan diot uko egin. 

Izan ere, jakina da nekazariona mitoen mundua dela. Antigoalekoak aski ikertuak izanik, berriak azaleratu zaizkigu, mito modernoak. Edo agian hobeto esateko errepikapenaren errepikapenaz egi bihurtutako gezurrak. Eta errepikatuenetakoa azkenaldian, ia nazkatzerainokoa hauxe: nekazaritzan hain gutxi izanik, Europako Batasuneko aurrekontuen zatirik handiena bereganatzen dute. Nekazariak laguntzekin bapo bizi dira. 

Nekazaritzara zuzendutako diru publikoen banaketa eta erabilera xelebrea beste baterako utzita, horrelako iritzia jendearen buruan txertatu izana neurri batean nekazarion ardura ere badela aitortu behar. Izan ere, ez dugu gure izate eta jardueraz behar beste teorizatu eta ganoraz dibulgatzen jakin. Kasu batzuetan nahiko erreza izanik, gainera, gezurrok azaleratzea. Honatx adibidea: Zein da Europako Hezkuntza politika bateratuaren aurrekontua? Osasun politika bateratuarena? Turismoaren politika bateratuarena? Edo Defentsarena? Hutsaren hurrengoa. Ez baita halako politika bateraturik adostu. Eta orain egin dezagun ariketa bat. Begira dezagun Estatu bakoitzak zenbateko dirutza bideratzen duen halako arlo bakoitza bultzatzeko eta egin dezagun batura. Nekazaritzak jasotzen duenarekiko aldea ikaragarria da. 



Nekazaritzaren funtzio aniztasuna

Oraingoan ere Europako teknokratak aurreratu zaizkigu nekazaritzaren funtzio aniztasunaren ideia plazaratuz. Era berean, bertoko arduradun politikoek Europako haizeak lagunduta «kontzeptu berria» deskubritu dute, nola ez baserritarrok aspalditik ederki ezagutu eta bizi izan duguna. Gaitzerdi zerbait aurreratzeko izango bada. Betiere nekazari eta herritarron ardura izango da funtzio aniztasun ditxosozko hori edukiz hornitzea. Izan ere, bat baino gehiago gara pentsatzen dugunok Europako Nekazaritza politika berri horren helburua aurrekontua murriztea eta nekazaritza mundu mailako merkatuan murgiltzea dela mundu guztiko nekazari txikion kaltetan. 

Gatozen, bada, funtzio aniztasun hori jorratzera, mundua salbatzeko CO2-a ezkutatzeko ahaleginaren azalpena geologoei utzita . 

1. Noski, baserritarron funtzio nagusia elikagaiak ekoiztea da. Horixe bera, janaria. Edozein bizidunen iraupenerako oinarrizko gaia. Beraz, maila batean, bederen, euskal herritarrok gure beharrak geronek asetzea ez da gauza hutsala; ez luke hala behar behintzat, subiranotasunaz egunero hitz eta pitz diharduen Herrian eta gehiengo batek bere burua abertzaletzat duen jendartean. Ez dezagun ahaztu munduko Estatu aurreratu eta kapitalistek ziurtatuta dutela beraien beharrak asetzeko elikagaien ekoizpen nahikoa; hortaz elikagaiekiko subirauak dira. Hain zuzen ere Afrika, Amerika eta Asiako nazio txiro eta populatuenei ukatu egiten zaien eskubidea. 

2. Euskal idazle ezagunenaren ideia erabiliz, Euskal Hiri edo Euskopolis (?) horren egitasmoa zabaltzen ari zaigu goitik. Oraindik ez digute argitu balizko Hiri horren %80 osatzen duen landa eremua nork kudeatuko duen. Gure herri eta hirietako lorazainak bezalakoxe langileak kontratuko ote dituzte sute eta uholdeak ekiditeko. Hala balitz, zenbat kostatuko litzaiguke hori guztia? Zerbitzu publikoen pribatizazio etenbakoan murgildu nahi gaituzten teknikari-politikariei ezin ulertarazi langintza horretarako ez dela bertatik bizi eta zerbitzu hori eskaintzeaz gainera aberastasuna sortzen duen profesionala baino. Alegia, zein baserritarra baino errentagarriagorik zeregin horretarako . 

3. Estatistika guztien arabera, ekonomia eraldatzen ari zaigu; hau da, zerbitzuak, aisialdia, turismoa gero eta aberastasun iturri garrantzitsuagoak dira. Industriari aurrea hartuko ote dion beldur dira gure enpresaburu klasikoak. Gugenheim, Kursaal, eta jaki goxoekin batera gure paisaia ei da kanpotarrak geureganatzeko amu bikainena. Hara non, nekazariak mendeetako lan eta jakinduriaren poderioz zizelkatutako paisaia ederra. Egin al dugu azterketarik jakiteko aberastasun horretatik guztitik zenbat dagokion artzainari, ganaduzale edota basozainari? Donostia, Bilbo eta Zarauzko hotel, jatetxe eta udaletxeen oparotasuna ez al dago norbaitekin zorretan? 

4. Adituen arabera, euskaldunok garai batean etxearen izena hartzen omen genuen geure burua identifikatzeko. Fenomeno hau oso arraroa omen mundu mailan. Horrela abizen asko eta askoren jatorria halako eta bestelako etxe eta baserrietan legoke. Nola ez, eraikinaren balio etnografiko, historiko eta artistikoa ahaztu gabe. Beraz, gure nortasunaren ikur nagusi eta ondare historiko kultural behinenetakoak dira etxe zaharrok. Zeinek hartzen du bere gain halako etxe garauen mantenimendua? 

5. Herri txiki, edo, hobe balizko Euskal Megahiri horren barrutian auzune txikietan jendea bizi behar bada ez al du baserria eta nekazaritza irtenbide egoki eta eramangarriena herrialde eta populazioaren arteko kohesioari eusteko?Tertuliano, artikulista eta iritzi sortzaile ugari ditugu gure herrian. Mintzatzen diren beste gaien inguruan nekazaritzaz baino dezente gehiago jakingo ahal dute. Janari merkearekin KPIa mantenduz luxuzko kotxeak, oporraldi luzeak, teknologia berriakÉ kontsumitzen dira barra-barra lehenengo sektorearen kaltetan. Aitzitik, Euskal Herriko baserritar askok nahiago izan dute bere betiko langintza eta bizimodua utzi zabor-jana ekoiztea baino. Eta oraindik esango dute Nekazariok diru gehiegi jasotzen dugula Europatik, non eta, diru publikoak eta klientelismoak gainezka egiten duen Herri bedeinkatu honetan.Koldo Nuñez Beteluri lapurtutakoarekin amaitu nahi nuke: «Izan ere, baserriak iraganeko bizimodua baino etorkizunekoa ere behar du izan, ezinbestez». 

